Antur yr Actau


“Dim heddiw, diolch”
Actau pennod 24, adnod 1– 27
Dyma ni – yn y llys yn Cesarea. Mae cyfreithiwr pwysig o’r enw Tertulus yn siarad ar ran y bobl sy’n cyhuddo  Paul.  Mae’n dweud ei fod wedi gwneud tri pheth
a. Arwain sect newydd

b. Achosi trwbwl 

c. Halogi’r deml

Ac mae Paul yn amddiffyn ei hun (boi clyfar!) ac yn ateb y cyhuddiadau

a. Dydw i ddim yn arwain sect newydd.  Rydw wedi dweud bod Iesu wedi ei atgyfodi, ond dydy hynny ddim yn beth newydd.  Rydw i’n Pharisead ac mae Phariseaid yn credu bod y meirw’n dod yn ôl yn fyw.

b. Wnes i ddim achosi trwbwl.  Newydd gyrraedd Jerwsalem ydw i wedi cyfnod hir i ffwrdd, a dydw i ddim wedi cael amser i wneud dim eto.  Dydw i ddim wedi bod yn dadlau na chynnal cyfarfodydd.

c. Wnes i ddim halogi’r deml. Es i yno i fod yn rhan o ddefod crefyddol i roi offrwm a rhoi rhodd i’r tlawd. (Bron na elli di ei glywed yn dweud – ewch i holi’r offeiriaid os ydych chi isio alibi!)
Mae Ffelics yn gwybod ychydig am y bobl y Ffordd – dilynwyr Iesu Grist.   Mae ei wraig Drwsila yn ferch i Herod Agrippa (dyma’r dyn laddodd Iago a rhoi Pedr yn y carchar) ac yn orwyres i Herod Fawr (y brenin pan gafodd Iesu ei eni). Ei hewythr hi, Herod Antipas, laddodd Ioan Fedyddiwr, ac fe gafodd Iesu ei anfon ato gan Peilat yn ystod yr achos llys cyn y croesholiad.   Ond mae Ffelics isio gwybod mwy, felly mae’n gohirio’r achos ac yn rhoi cyfle i Paul siarad am ei ffydd yn Iesu fel y Meseia.  Mae’r ddau (Drwsila hefyd!) yn cael pregeth go iawn gan Paul ar 
fyw yn iawn yng ngolwg Duw, am ddisgyblu’r hunan, a’r ffaith fod Duw yn mynd i farnu – ac mae’r bregeth yn codi ofn ar Ffelics.  Dyma ddyn oedd wedi gwneud popeth ond byw yn iawn yng ngolwg Duw, oedd yn poeni dim am hunan ddisgyblaeth, ac mae clywed am ddydd y Farn yn codi ofn arno!  Ond dydy o ddim yn edifarhau.  Dydy o ddim yn derbyn Iesu yn Arglwydd ei fywyd.  Mae’n cario ymlaen fel o’r blaen (ac yn cadw Paul yn y carchar er mwyn cael cildwrn ganddo!)

Peth peryglus iawn ydy gadael pethau at yfory.

Wyddon ni ddim beth sy’n mynd i ddigwydd.

Mae isio ymateb i Iesu – nid yfory, nid y flwyddyn nesaf, nid “pan fydda i’n hŷn”

Heddiw ydy dydd iachawdwriaeth!

